
Liewe GSDP-gemeenskap

Kinders van God

1 Joh 1:1 “Kyk watter groot liefde die Vader aan ons bewys het: Hy noem ons kinders van

God, en ons is dit ook. En die wêreld ken ons nie, omdat dit Hom nie ken nie.”

Die Vader het aan ons ‘n onbeskryflike groot liefde betoon deurdat ons wat van nature kinders

van die sonde is en God se straf verdien, uit genade en om Christus se ontwil tot kinders van

God aangeneem is. 

Ons kindskap hou ‘n diepe betekenis vir ons in. 

1. Dit bring rus in ons onrustige gemoed: Dit bevestig dat ons ‘n Vader het wat ons met liefde

sal versorg met alle dinge vir hierdie en die toekomende lewe. Al lyk die lewe vir ons hoe

uitdagend, ons het die vaste sekerheid dat ons Vader vir ons sal sorg. Dit word in Matt 7: 11

bevestig: “As julle wat sleg is, dan weet om goeie gawes aan julle kinders te gee, hoeveel te

meer sal julle Vader wat in die hemele is, goeie dinge gee aan die wat Hom bid”. Sien ons nog

sy troue sorg in elke dag se gewone dinge raak? Kos, klere, ‘n huis, brandstof, gesondheid,

liggaamskrag ens.

2. Ons kindskap bring verantwoordelikheid mee: Ons word geroep om so te lewe dat almal kan

sien dat ons kinders van God is en nie kinders van die duiwel nie. Fil 2: 15 “Sorg dat julle bo alle

verdenking staan en opreg bly, onberispelike kinders van God te midde van ontaarde en

korrupte mense. Tree onder hulle op as ligdraers in die wêreld deur die woord van die lewe uit

te dra”. Ons lewe inderdaad vandag tussen baie korrupte en ontaarde mense, ons hoef ook nie

ver vir hierdie ontaarding te gaan soek nie, dit is dikwels selfs in ons midde teenwoordig. Laat

ons elke dag bid dat die Here ons begenadig om lig te wees.

3. Ons kindskap bied aan ons ‘n ryke troos in beproewings: Hebr. 12: 5 en 6 My kind, moet dit

nie gering ag as die Here jou tug nie en moenie mismoedig word as Hy jou teregwys nie, want

die Here tug hom wat Hy liefhet”. Wie ‘n kind van God is, word ook deur Hom beproef, Hy doen

dit omdat dit vir sy kinders nodig is en om hulle vaster aan Hom te bind. Rom. 8:28 “Ons weet

dat God alles ten goede laat meewerk vir dié wat Hom liefhet, dié wat volgens sy besluit

geroep is.”

Mag ons as kinders van God, begeer om Hom waarlik te ken en Hom waarlik te dien.

                                                                                              Vriendelike groete

14/03: HS Pi-dag 

14/03: LS Verkoping: Veldskool 

14/03: Sparkle International

vertrek na Nederland

15/03: LS Bulletjierugby by LS

Voorpos 

24/03: Gr.7 Veldskool vertrek 

27/03: GSF Oueraand 

27/03: KS Oueraand 

28/03: GSDP sluit 

28/03: Rapporte uit

28/03: Gr. 7 Veldskool kom

terug 

4/04: Sparkle International

terugkoms

8/04: GSDP open 

10/04: HS Oueraand 

10/04: LS Gr. 4-7 Oueraand 



Algemeen

Blits-verkope
Baie dankie aan elke GSDP-ondersteuner vir hulle aankope by
Blits. Ons skool ontvang R6 400 terug omdat u tydens u aankope
noem dat u ’n GSDP-ondersteuner is! 

Laaste-dag reëlings
Die skool sluit vir kwartaal 1 op Vrydag 28 Maart om 11:00 vir Gr
RRRR – Gr 12. 

Leerlinge bring periode 1 – 3 se boeke saam skool toe. Daar sal
om 10:00 ‘n gesamentlike saalafsluiting wees. Leerlinge verdaag
dan na hul onderskeie registerklasse waar rapporte uitgedeel
word. 

Die skool heropen weer op 8 April. 

Dirkies-kouse
Die spoggerige Dirkies-kouse vorm deel van ons sportdrag. Ons
moedig alle Dirkies aan om ‘n paar kouse te koop en te dra
tydens sport deelname. Die kostes beloop R80 en kan op die
webwerf by die Winkel bestel word.





Laerskool
Veiligheid op die terrein 

Ouers word net weer herinner om ekstra
aandag te gee aan die veiligheid tydens die
op- en aflaai van kinders. Ry asseblief baie
stadig en indien die op- en aflaai ‘n bietjie
langer gaan neem, parkeer liewers. As dit nie
vloei nie, dam die verkeer tot in Codonialaan
op. Joseph doen sy bes om die verkeer mooi
te reguleer, ons vertrou ook dat u sal
saamwerk om dit so glad as moontlik te laat
verloop.

Sosiale drag

Laerskoolouers, u word net weer vriendelik
herinner aan die verandering t.o.v. die sosiale-
drag wat leerlinge op Vrydae kan dra. Die
denimbroek word vervang met die sport
seilbroek saam met die gewone sosiale-drag-
hemp. 

Ons besef die seilbroek is moontlik op 'n
Donderdag vir 'n sportgeleentheid gedra en
moet dan vinnIg vir Vrydag gewas word. Gelukkig
word die seilbroeke gou droog. Daar is enkele
dogters wie se ouers toestemming gevra het om
'n blou rompie te dra, dit word aan die wat dit
versoek het toegestaan.

Graad.7- Veldskool 

Maart is herfs, Maart is amper vakansie, maar Maart is ook
VELDSKOOL! Vir ‘n hele jaar het die huidige graad 7’s baie hard
gewerk om fondse in te samel vir hierdie hoogtepunt. 

Die groep vertrek DV 24 Maart na Adventure Peaks om hierdie
avontuur saam met Akademie Reformia en CCL te geniet. Ons wens
julle asook die personeel ‘n voorspoedige en geseënde veldskool
toe



Sport
Netbal

Ons meisies oefen baie mooi en getrou, dit is wonderlik om almal so ywerig
te sien!

0/8 en 0/9 spanne neem Dinsdag, 25 Maart aan ‘n rondomtalie te
Northridge Primary deel. Meer inligting volg.



Hoërskool
Veiligheid op terrein

Dit gebeur dikwels dat leerlinge na skool of na aktiwiteite lank moet wag voor hul opgelaai
word. Hier is nie toesig op die Hoërskoolterrein na skool nie, so ons versoek u asseblief om
u kinders betyds te kom haal (ter wille van hul veiligheid).

 Leerlinge wat stap of fietsry skooltoe, wil ons ook vra om nie nog by die skool te bly as hul
nie meer aktiwiteite het nie. Dit is nie veilig vir leerlinge om alleen op die skoolterrein te
wees nie.

Konsert

Oefening vind op Vrydag, 14 Maart en Donderdag, 20 Maart tot 15:00 plaas.
Daar sal geen konsertoefening wees op Donderdag, 27 Maart soos vroeër
gekommunikeer nie. 

Ons herinner u aan skenkings vir dekor vir die konsert. Ons is veral nog op soek
na polistireen-glasies en enige afval polistireen. Skenkings kan by juf. Jokie
ingegee word. 



Sport
Hokkie

Ons het ’n uitnodiging ontvang om deel te word van Hoërskool Oos-Moot se
skolehokkiespan. ‘n Ooreenkoms is aangegaan dat ons leerlinge opgeneem kan word
in HS Oos-Moot se span, mits hulle aan die vereistes voldoen. 

Daar is reeds ‘n paar van ons leerlinge wat daar oefen en ons wil graag alle
belangstellendes (seuns sowel as meisies) aanmoedig en uitnooi om van die
geleentheid gebruik te maak. Daar is wel kostes hieraan verbonde. 

Kontak mev Janine Heikens vir meer inligting. 

Netbal

Netbaloefening gaan
voort. Al die liga-
wedstryde is reeds
gefinaliseer en sal op
die groepe versprei,
sowel as op die
webwerf se kalender
aangedui word. 

Tafeltennis

Liga-wedstryde het reeds begin
en ons spanne oefen hard.
Wedstryde sal op die webwerf se
kalender aangedui word. 

Dankie vir die ouers wat bereid is
om te help met vervoer!












